
Ez da egia norbanakoa «den bezalakoa» dela eta, beraz, aldatzea «ezinezkoa» dela. Izaera aldatu egin daiteke, baina prozesu konplexu bat da, eta, zenbaitetan, zaila; ez da borondate kontua bakarrik.

Aldatzea posible da

Adimen emozionala

Jose Antonio Gonzalez. 

Jende askorentzat, «norbanakoa den bezalakoa da eta, beraz, aldatzea ezinezkoa da»; sinesmen erreala eta baieztatua da hori askoren iritziz. Baina sinesmen hori ez da zuzena. Aldatzea posible da: erraza ez da; konplexua eta, zenbaitetan, zaila ere egiten da, baina litekeena da. Izan ere, ez da borondate kontua bakarrik; nolabaiteko baldintza batzuk beharrezkoak dira aldaketa hori gauza dadin. Ezinbesteko abiapuntua izan arren, desio izatea ez da nahikoa; inor ez da aldatzen benetan hala nahi ez badu. 

Eta zein baldintza behar dira aldatzeko? Aldakuntzarako hirukia delakoak hiru osagai ditu hiru muturretan, eta osagai horiek eduki behar dira kontuan aldakuntzaren bat egiteko hain zuzen: Baimena - Babesa - Pontentzia
Lehenik, baimenak inplikatzen du aldatu nahi duen pertsona horrek bere burua horretarako gai dela antzematea, egin dezakeela benetan uste izatea alegia. Aldaketa prozesua gogorra izango dela jakin arren gai dela sinestea, ahalegin handia eskatu arren.

Izan ere, pertsona asko ez dira baimen horren jabe; eta norberak bere buruari baimen hori ematen ez dionean, agian beste batengandik jaso dezake, kanpoko indargarri bati esker. Horrela izatekotan, ezinbestekoa da konfiantza eta sinesgarritasun handikoa izatea baimena ematen duen kanpoko indar hori. Hau da, pertsona esanguratsua izan behar du aldatu nahi duen horrentzat; zerbait esaten duenean egia garbia esaten duen horietakoa, eta bere hitzak kontuan hartuak izan ohi diren pertsona horietako bat izatea. Laguntza edo aholku ona emango duen pertsona horrengana zuzentzean, lider eraginkor baten modura, aldaketa sustatzeko hitzak eta mezuak igorriko dizkio. Orduan, aldatzeko baimena badela senti dezake pertsona horrek.

Erreferetziako laguna
Babesa esaten denean, berriz, esan nahi da aldaketa prozesuak berak dakarren ahaleginari eta zailtasunei aurre egiteko inguruan diren pertsona esanguratsuen babesa, laguntza, maitasuna eta berotasuna behar direla. Norbere bizitzan norabidea aldatzea bilatzen duenak konfiantza eta afektua emango dioten pertsonen elkarrekintza behar du, eta, aldi berean, aldatzeko indarra eta desioa ere transmititzea haiek. Horregatik, garrantzitsua da inguruko pertsona horiekin konpartitzea aldatzen saiatzen ari dela; horrela, zenbait jarrera edo jokaera ulertzeko moduan izango dira, eta, aldi berean, aholkua edo laguntza eman diezaiokete sor daitezkeen zailtasun edo oztopo berrien inguruan. 

Potentzia, berriz, geure barneko bizi indarra areagotzeari dagokio; zenbaitetan, aldaketaren ahaleginak berak geure energia emozionala murriztu dezake, eta aurrera egiteko adina energiarik ez dela antzeman. Horregatik areagotu behar da. Gauza berriak egiten ditugunean, ohitu bitartean, energia dosi erantsia behar izaten dugu. Jar dezagun adibide bat: irakurle zareten une honetan, zuetako askok erraz gogora ditzakezue gidabaimena ateratzeko lehen saio haiek; zenbaterainoko ahalegina, lehen hilabeteetan ere agian, hainbeste gauzen inguruan adi egoteko, ezta? Geure autoa, beste autoak, seinaleak, oinezkoak... Martxa bat sartzean, aurretik zein martxa sartua genuen jabetu behar, eta ezin ahaztu enbragea aldi berean. Behin gidatzen denbora bat igaro ondoren, batere konturatu gabe ia, automatikoki goazela jabetzen gara; ez goaz pentsatuz «martxa aldatu beharra daukat, non nengoen?». Besterik gabe, autoak edo abiadak eskatu ahala egiten goaz. 

Aldatzeak eta horren arabera bizitzeak, ezberdintasunak sortzen ditu gure errutinetan, eta, horregatik, energia erantsiaren beharra sumatzen da; jarrera berri hori autoa gidatzea bezain natural edo ohiko bilakatu arte. 

Zeure bizitzan aldakuntzaren bat nahi edo behar al duzu? Hori duzu aldakuntzarako hirukia, eta mutur bakoitzari jarraitzen badiozu, ziur lor dezakezu. 

Utzidazu azken gauza bat esaten: zu zeu zara aldakuntza hori gauza dezakeen pertsona bakarra eta, gainera, aldatzea gehien interesatzen zaiona. Ez duzu jarraitu beharrik interesatzen ez zaizkizun gauzak egiten edota merezi ez dituzun gauzak egiten. Nahi baduzu, alda dezakezu zeure burua.

